
Situaziun generala: Aria fraida
ed umida cula envers las Alps.
Oz: En il nord a l’entschatta dal
di per part surtratg ed en l’ost
singulas precipitaziuns. Dal vest
arrivan emprimas scleridas. Tem-
peraturas tranter –2 e +2°. En
las muntognas ferm vent
dal nordvest. Vallais e
sid: Per gronda part su-
legliv.
Prognosas fin glindes-
di: Venderdi e sonda en il nord
tschajera auta, en las muntognas
sulegliv e miaivel. En il sid per
part surtratg. Dumengia e glin-
desdi: En l’ost per part sulegliv,
en il sid ed il vest variabel cun
singulas precipitaziuns.

■ L’AURA

Il sulegl surpiglia il dictat

■ GRISCHUN / SVIZRA

Chattà ils viandants
sa pers a Scuol

(poca) Dus consorts svizzers
eran sa pers sin ina excursiun en
la naiv ed uschia fruntads en in
intschess grippus ed inaccessibel.
Cun lur telefonin han ils turists
alarmà la colona d’agid che ha
pudì salvar senza blessuras tran-
ter stgir e cler ils turists sa pers.

Incendi cun donns
considerabels a Scuol
(lq) In incedi en ina chasa da pli-
ras famiglias vita a Scuol ha cha-
schunà il mardi in incendi cun
donns materials da radund
50 000 francs. In um ha vulì
stgaudar cun in spidafeu las lin-
gias d’aua scheladas ed ha uschia
arsentà las stialas d’isolaziun.

Cuntinuaziun da la
guntgida Claustra

(lq) Las lavurs vi da la guntgida
da Claustra pon vegnir cunti-
nuadas. Il Departament federal
d’ambient, traffic, energia e
communicaziun ha decidì il pro-
gram da construcziun per l’onn
2005. Anc quest onn duai la via
naziunala N16 tranter Puntrut
ed il cunfin franzos vegnir cu-
menzada. Tut en tut duain 21 ki-
lometers novs da vias naziunalas
vegnir realisads, 15,5 kilometers
en resalvads per la N5 al Lai da
Neuchâtel. Tut en tut ha il parla-
ment lubì per 2005 1,422 mil-
liardas. Ils programs da spargn
tutgan dentant era las vias. 

La lètg resta
vinavant populara

(lq) La famiglia cun dus uffants è
il model ideal da la famiglia en
Svizra e la lètg resta vinavant la
furma da viver ensemen la pli po-
pulara. Quai è il resultat d’ina
retschertga da Univox preschen-
tada ier. Malgrà la quota da sepa-
raziun fitg auta è la valitaziun po-
sitiva da la lètg strusch sa midada.
Tuttina è il dumber da persunas
che vivan en il concubinat e la vi-
ta persula creschì. Tenor la re-
tschertga preferescha ina gronda
part la famiglia cun dus uffants.
Ina terza valitescha la famiglia
cun quatter uffans sco positiv.

Il minister da
finanzas
Hans Rudolf
Merz ha 
preschentà
la decisiun
dal cussegl
federal.

KEYSTONE

(lq) A partir da 2010 sto la po-
pulaziun svizra puspè s’endi-
sar vid bancnotas novas. Per
motivs da segirezza lascha la
Banca naziunala puspè svilup-
par ina nova seria e lantsche-
scha per quest intent ina con-
currenza d’ideas. La pli gronda
midada vegni a dar tar l’elec-
ziun dal sujet. Sin las bancno-

tas novas na duain betg paradar
pli persunalitads, sco quai che
il viceparsura Niklaus Blattner
ha declerà ier. Sut il slogan
d’ina «Svizra averta per il
mund» vul ins tematisar set te-
mas: dialog, progress, umani-
tad, event, creativitad ed orga-
nisaziun resguardond exempels
d’economia, cultura e sport.

Bancnotas novas 2010

■ (mc) Il concern da
medias Südost-
schweiz e sias ga-
settas partenarias
realiseschan actual-
main in nov center
da stampa a Haag
(SG) che metta en
funcziun quels dis
l’emprima da las
duas maschinas da
rotaziun. Tras prolun-
gir il contract cun ils
partenaris fin 2005 e
sa participar vicen-
daivel al «Bote der
Urschweiz» pon ins
realisar in nov center
da stampa a Seewen
e garantir era a lun-
ga vista l’existenza
da la Südostschweiz
sco model federali-
stic da cooperaziun
da gasettas. LQ

Concern da la Südostschweiz sa participescha 
a dus novs centers da stampa a Haag e Seewen

DA CRISTIAN COLLENBERG

Udend che Daniel Va-
sella hagi gudignau

igl onn vargau – in bien
onn per sia firma! – la bu-
fatga summa da 20,8 mil-
liuns francs, hai jeu en-
tschiet a quintar. 

Igl emprem hai jeu scla-
riu la damonda funda-

mentala e sun vegnius tier
la conclusiun: Ina persuna
che gudogna ina summa
aschi extrordinaria sto lu-
vrar ch’ei dat schlops: dalla
damaun marvegl tochen la
sera da stgir e savens aunc
cun cazzola, dumengias e
luverdis. Mai ina pausa,
mai in raschieniet cun il
cumpogn da biro ni cun la
dunna che schubregia ils
sessels e fa giu la puorla dil
monitur ch’el drova per
mantener il contact cul
mund e cun la glieud che
tegn en moviment sia fa-
tschenta. Strusch da s’ima-
ginar, quei spért d’unfren-
da, quella disciplina, quel-
la snegaziun da sesez!

Mo sco detg, jeu hai
entschiet a quintar.

Cugl intent dad anflar ora
sch’ei fussi propi buca pus-
seivel da descargar da quels
sco Vasella silmeins em-
pauet da lur buordi. Per
exempel per 50%. El gu-
dignass lu aunc ca. 10,4
milliuns ad onn, bein in
bienton pli pauc. Per capir
tgei che quei munta san
ins entscheiver cul patratg
dad in’autra vart. Priu il
cass ch’in emploiau en ina
buna classa da paga – jeu
quentel per far pli sempel
la summa rodunda da
100 000 francs ad onn,
beinsavend ch’ei dat mas-
sadas glieud che gudogna
mo ina pintga part da quei
importo – luvrass onn per
onn, tunschess quella sum-
ma per segirar sia paga re-

gulada buca meins che –
exact: 104 onns. 

Nus vesein, en quella
moda vegnin nus bu-

ca vinavon, lein pia reducir
il pensum da lavur aunc
ina gada per la mesadad,
sin 25%, aschia ch’ ei re-
stass mo 5,2 milliuns pli.
Ussa vess el in bienton
temps liber, savess per
exempel luvrar mo min-
tgaga l’emprema jamna dil
meins e forsa aunc in pèr
singuls dis suren per ch’ei
mondi si, e tuttina, el gu-
dignass quei che ti sco em-
ploiau en ina buna classa
da paga recaltgasses sche ti
luvrasses stendidamein 52
onns. Mo halt, quei va gie
buc, pertgei sil pli tard cun
67 onns vul era il stadi tar-
metter tuts en pensiun,
schizun sch’ei havess da
vegnir stretg cun l’AVS.  

Lein pia introducir in
auter aspect. Lein exa-

minar co quei fuss per
D.V. sche nuss reducessen
siu pensum da lavur per
90%. Nus savein mirar
sche quei tec paga che re-
sta tunschess aunc per se-
tener sur l’aua vi, e lein
buc emblidar che las ex-
pensas carschessen natural-
mein schon per la letga
cunquei ch’igl ei da procu-
rar per occupaziuns el
temps liber ch’ei en quei
cass tuttenina dètg gronds. 

Igl ei buc aschi tragic sco
ins havess saviu temer.

La summa restonta tun-
schess tuttina per salarisar
22 persunas che gudognan
ton sco quei emploiau che
nus havein priu sco exem-
pel, cumpriu las vacanzas
pagadas ch’il dretg d’obli-
gaziuns segirescha a min-
tga persuna salarisada en
nossa tiara. E sche nus re-
ducessen la paga a tut
quels emploiai ni fagessen
scursanir els lur pensum
annual, lu tunschess ei
aunc in bienton pli lunsch.
Aber cun tals quens vulein
nus buc entscheiver,
schliglioc peglia la caussa
mai fin. 

La damonda sche la pa-
ga restonta tunschess

per suviver sa buc esser il
problem. Il problem ei for-
sa plitost quel che ina per-
suna che piarda cun min-
tga minuta ch’ella ei buc
activa ca. 173 francs ei bu-
ca senz’auter promta da re-
nunziar sin ina part da sia
lavur, e quei ei a liunga ve-
sta forsa buc aschi bien per
la sanadad. Jeu sun plein
admiraziun per quellas
persunas che prestan ina
lavur veramein nundescri-
vibla, ed jeu sun spir mal-
puccau pervia da quei di-
lemma che sto scher sco in
derschalet sur dad els: Tia
lavur preziusa astga buca
s’interrumper! 

■ GLOSSA

Jeu pauper manager, 
tgei dei pomai far?

Oz

